Salm 9
Diolch i Dduw am ei gyfiawnder 

1 Addolaf di, ARGLWYDD, o waelod calon; a sôn am yr holl bethau rhyfeddol wnest ti. 

2 Byddaf yn llawen, a gorfoleddaf ynot. Canaf emyn o fawl i dy enw, y Goruchaf. 

3 Pan mae fy ngelynion yn ceisio dianc, maen nhw'n baglu ac yn cael eu dinistrio o dy flaen di, 

4 am dy fod ti'n camu i mewn a gweithredu ar fy rhan i. Ti'n eistedd ar yr orsedd ac yn dyfarnu'n gyfiawn. 5 Ti sy'n ceryddu'r cenhedloedd, yn dinistrio'r rhai drwg, ac yn cael gwared â nhw am byth bythoedd! 6 Mae hi ar ben ar y gelyn! Mae eu trefi'n adfeilion, a fydd neb yn cofio ble roedden nhw. 

7 Ond mae'r ARGLWYDD yn teyrnasu am byth! Mae ar ei orsedd, yn barod i farnu. 8 Bydd yn barnu'n deg, ac yn llywodraethu'r gwledydd yn gyfiawn. 

9 Mae'r ARGLWYDD yn hafan ddiogel i'r rhai sy'n cael eu gorthrymu — yn hafan pan maen nhw mewn trafferthion. 10 Mae'r rhai sy'n dy nabod di yn dy drystio di. Dwyt ti ddim yn troi cefn ar y rhai sy'n dy geisio di, O ARGLWYDD. 

11 Canwch fawl i'r ARGLWYDD sy'n teyrnasu yn Seion! Dwedwch wrth bawb beth mae wedi ei wneud! 12 Dydy e ddim yn diystyru cri y rhai sy'n dioddef; mae'r un sy'n dial ar y llofruddion yn gofalu amdanyn nhw. 

13 Dangos drugaredd ata i, O ARGLWYDD; edrych fel mae'r rhai sy'n fy nghasáu yn gwneud i mi ddioddef. Dim ond ti all fy nghadw rhag mynd trwy giatiau marwolaeth. 14 Wedyn bydda i'n dy foli di o fewn i giatiau Seion hardd. Bydda i'n dathlu am dy fod wedi fy achub i! 

15 Mae'r cenhedloedd wedi llithro i'r twll wnaethon nhw ei gloddio; a'u traed wedi mynd yn sownd yn y rhwyd wnaethon nhw ei chuddio. 16 Mae'r ARGLWYDD wedi dangos sut un ydy e! Mae e'n gwneud beth sy'n iawn. Mae'r rhai drwg wedi eu dal gan eu dyfais eu hunain. 

(Yn ddwys:) 

17 Bydd y rhai drwg yn mynd i fyd y meirw. Dyna dynged y cenhedloedd sy'n diystyru Duw! 

18 Ond fydd y rhai mewn angen ddim yn cael eu hanghofio am byth; fydd gobaith ddim yn diflannu i'r rhai sy'n cael eu cam-drin. 

19 Cod, O ARGLWYDD! Paid gadael i ddynion meidrol gael eu ffordd! Boed i'r cenhedloedd gael eu barnu gen ti! 20 Dychryn nhw, O ARGLWYDD! gad iddyn nhw wybod mai dim ond dynol ydyn nhw! 

......................
Salm sy’n diolch i Dduw am ei gyfiawnder yw hon – felly be ydy cyfiawnder? Tegwch, barnu’n deg a chywir, gwneud yr hyn sy’n iawn, justice. 
Dŷn ni i gyd yn gwybod am enghreifftiau ble mae pobl wedi cael  bai ar gam – “Nid fi dorrodd y ffenest ond Sam!” “Nid fi siaradodd ar ganol y wers!” “ Nid fy mai i oedd e!” A dŷn ni i gyd yn gyfarwydd â’r gri, “Ond, dydy hyn ddim yn deg!”

Rhan fwyaf o’r amser does fawr o ots os dŷn ni’n cael bai ar gam – mae pawb yn anghofio mewn dim o dro, a dŷn ni’n hunain yn anghofio hefyd. Ond, os ydy’r achos yn un ‘life or death’, mae’n holl bwysig bod barn yn cael ei weithredu’n hollol iawn a theg. Mae ’na adegau pan mae’r person anghywir wedi ei grogi neu ei garcharu ar gam.
Mae adnodau 1 a 2 yn rhai llawen. Mae Dafydd yn moli Duw â’i holl galon (sy’n anodd i’w wneud – mae’n hawdd i ddal yn ôl). Mae’r geiriau i gyd yn rhai hapus  - addoli, llawen, gorfoleddu a chanu. Mae Dafydd yn dathlu fod ganddo Dduw mor arbennig – a’r un Duw sy ganddon ni heddiw.

Mae adnodau 3-6 yn debyg iawn i be dŷn ni wedi ddarllen eisoes yn Salmau 1 i 8 sef nad oes dianc rhag barn a chyfiawnder Duw. Os dych chi’n meddwl, “O! Bechod!” neu “Trueni!” dros y rhai drwg, ac yn teimlo eu bod nhw’n cael cosb rhy hallt, yna cofiwch yr adnod yma,
Does ganddo ddim eisiau i unrhyw un fynd i ddistryw. Mae e am roi cyfle i bawb newid eu ffyrdd.

(2 Pedr 3:9)

Mae’n rhaid ystyried natur Duw – y ffaith ei fod yn lân a sanctaidd a phur. Fedr Duw ddim edrych ar bechodau/drygioni pobl a gadael iddyn nhw wneud fel mynnon nhw am byth. Sut fyddech chi’n teimlo tase Barnwr yn y llys byth yn cosbi neb am eu troseddau? Mae Barnwyr cyffredin yn gallu gwneud camgymeriadau – dydy Duw ddim.

Mae’r adnodau’n dangos y bydd pobl Dduw bob amser yn wynebu gelyniaeth, ymosodiadau a gwrthwynebiad. Roedd hyn yn wir yng nghyfnod Dafydd, ac mae’n wir yn yr 21ganrif. Ond, fel mae adnod 7 yn dweud,  mae'r ARGLWYDD yn teyrnasu am byth! Gan fod Duw yn dragwyddol (yn para am byth, cyn amser, ac ar ôl diwedd amser) ef oedd yn barnu yn amser Dafydd, ef sy’n barnu nawr, ac fe fydd yn barnu ar ddiwedd amser. 

Mae adnodau 7 i 12 yn gysur mawr i Gristnogion sy’n dioddef. Mae Duw ar eu hochr nhw, ac yn paratoi hafan (lle diogel) iddyn nhw.  Mae Dafydd yn dweud, Mae'r rhai sy'n dy nabod di yn dy drystio di; debyg iawn na fysan ni’n trystio rhywun dŷn ni ddim yn ei nabod ( pwy dych chi’n drystio hefo allweddi’r tŷ?). Felly er mwyn trystio Duw mae’n rhaid dod i’w nabod, rhaid dysgu amdano, darllen amdano, gweddïo arno a phrofi ei ffyddlondeb.
Mae brwdfrydedd Dafydd am ei Dduw yn heintus! Mae ’na gyffro yn yr iaith mae’n ei defnyddio yn adnod 11! Mae Dafydd yn sicr y bydd cysur yn cael ei baratoi mewn amser o ddioddef. 

Mae Dafydd yn gofyn i Dduw am drugaredd. Dyma sut y dylen ni ddod at Dduw, nid yn llawn o’n hunain (Darllenwch Luc 18: 9-14 am esiampl o weddi sy’n plesio Duw). Mae Dafydd hefyd yn rhoi’r clod a’r moliant a’r diolch i gyd i Dduw (adn.14). 
Mae adnodau 15-16 yn debyg iawn i’r darlun gawson ni yn Salm 7 (15-16).

Mae adnod 17 yn ddwys yn ôl y cyfarwyddiad roddodd Dafydd. Mae bod yn elyn i Dduw a wynebu marwolaeth dragwyddol yn ddifrifol iawn. Mae Duw yn llawn trugaredd, ond mae o hefyd yn barnu (Datguddiad 20:15; 21:8). Dyma rybudd clir i’r rhai sy’n anwybyddu neu ddiystyru Duw.

Dwedodd un arbenigwr ar Gristnogaeth mai, “gweddi ydy arf rhyfel y Cristion”. A dyna sy yn yr adnod olaf, sef cri Dafydd ar ei Dduw, Cod, O ARGLWYDD! Rhaid gweddïo ar Dduw ym mhob sefyllfa – sefyllfaoedd hapus a thrist, peryglus a diogel. Mae nerth Duw ynghlwm â gweddi. A be di’r wers mae Dafydd eisiau i ni ei dysgu? Mai dim ond pobl ydyn ni a’n bod ni’n feidrol – does ’run ohonon ni’n berffaith na’r ’run ohonon ni am fyw am byth! 

